ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2026 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2025 ԹՎԱԿԱՆԻ ԴԵԿՏԵՄԲԵՐԻ 25-Ի N 1910-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

1. Ընթացիկ իրավիճակը և իրավական ակտի ընդունման անհրաժեշտությունը, առաջարկվող կարգավորման բնույթը
Հայաստանի Հանրապետության 2026 թվականի պետական բյուջեով Արդարադատության նախարարությանը հատկացվել են ֆինանսական միջոցներ «1057. Արդարադատության ոլորտում քաղաքականության մշակում, ծրագրերի համակարգում, խորհրդատվության և մոնիտորինգի իրականացում» ծրագրի «11010. Աջակցություն օրենսդրության զարգացման և իրավական հետազոտությունների կենտրոնի գործունեությանը» միջոցառման շրջանակներում՝ 264,436,920 ՀՀ դրամ։ Տվյալ հատկացման հիման վրա Արդարադատության նախարարության և «Օրենսդրության զարգացման կենտրոն» հիմնադրամի միջև կնքվել է Պետության կողմից դրամաշնորհի ձևով տրամադրվող ֆինանսական աջակցության գումարների օգտագործման պայմանագիրը, որի շրջանակներում հիմնադրամը մատուցում է նախատեսված ծառայությունները։
Ըստ աշխատանքների իրականացման ընթացքի և նախատեսվող միջոցառումների բնույթի՝ պայմանագրով նախատեսված ծառայությունների շրջանակը ենթարկվել է փոփոխության և ընդլայնվել է՝ պայմանավորված նախարարության առաջնահերթությունների, ոլորտային բարեփոխումների առաջընթացի և մասնագիտական աջակցության մեծացման անհրաժեշտությամբ։ Այսպես, հիմնադրամը պայմանագրի շրջանակներում պարտավորվում է իրականացնել նաև լրացուցիչ ծառայություններ՝ ուղղված  արբիտրաժի ոլորտի զարգացման նպատակով միջոցառումների իրականացմանը և համապատասխան աշխատանքների համակարգմանը, այդ թվում՝ հանրային քննարկումների, ամենամյա արբիտրաժային շաբաթի և մասնագիտական վերապատրաստումների կազմակերպում, ինչպես նաև հանրային իրազեկման ուղղությամբ աշխատանքների իրականացում։ Հայաստանում արբիտրաժի ոլորտի զարգացմանն ուղղված այս գործողությունը նպատակ ունի նպաստել արբիտրաժի՝ որպես վեճերի լուծման արդյունավետ, վստահելի և միջազգային լավագույն չափանիշներին համապատասխանող մեխանիզմի կայացմանը՝ միաժամանակ ամրապնդելով ոլորտի ինստիտուցիոնալ կարողությունները, մասնագիտական ներուժը և հանրային ճանաչելիությունը։ Գործողության շրջանակում նախատեսվում է կազմակերպել արբիտրաժի թեմայով հանրային և մասնագիտական քննարկումներ, որոնք կհամախմբեն պետական մարմինների ներկայացուցիչներին, մասնավոր հատվածին, իրավաբանական համայնքին, ակադեմիական շրջանակներին և միջազգային փորձագետներին՝ ոլորտի առկա մարտահրավերների, օրենսդրական զարգացումների և գործնական կիրառության հարցերի շուրջ կառուցողական երկխոսություն ապահովելու նպատակով։ Գործողության կարևոր բաղադրիչներից մեկը լինելու է ամենամյա Արբիտրաժային շաբաթի կազմակերպումը, որը կծառայի որպես ոլորտային առաջատար հարթակ՝ միջազգային և տեղական փորձագետների ու տարբեր ոլորտների ներկայացուցիչների միջև փորձի փոխանակման, նոր համագործակցությունների ձևավորման և Հայաստանի՝ որպես տարածաշրջանային արբիտրաժային կենտրոնի դիրքավորման համար։ Միևնույն ժամանակ կիրականացվեն թիրախավորված վերապատրաստումներ և աշխատաժողովներ։ Գործողությունը, ըստ անհրաժեշտության, կարող է ներառել նաև հանրային իրազեկման և հաղորդակցության միջոցառումներ, տեղեկատվական ու մեթոդական նյութերի մշակում և տարածում։
Վերոնշյալ միջոցառումների իրականացումը պահանջում է լրացուցիչ մասնագիտական, վերլուծական, կազմակերպչական և տեխնիկական ռեսուրսներ։ Արդյունքում, պայմանագրային պարտավորությունների ծավալը զգալիորեն մեծացել է, ինչի հետևանքով առաջացել է դրամաշնորհի չափի վերանայման և լրացուցիչ ֆինանսավորում տրամադրելու անհրաժեշտություն։
Հաշվի առնելով վերոգրյալը՝ անհրաժեշտություն է առաջացել «Օրենսդրության զարգացման կենտրոն» հիմնադրամին՝ «1057. Արդարադատության ոլորտում քաղաքականության մշակում, ծրագրերի համակարգում, խորհրդատվության և մոնիտորինգի իրականացում» ծրագրի «11010. Աջակցություն օրենսդրության զարգացման և իրավական հետազոտությունների կենտրոնի գործունեությանը» միջոցառման շրջանակներում, տրամադրել լրացուցիչ ֆինանսական միջոցներ՝ 7,550,000 ՀՀ դրամի չափով, որը նախատեսվում է ապահովել «11001․ Արդարադատության ոլորտում քաղաքականության, խորհրդատվության, մոնիտորինգի, գնման և աջակցության իրականացում» միջոցառման գծով տնտեսված գումարների հաշվին։ Նվազեցման արդյունքում հետագայում ՀՀ պետական բյուջեի հաշվին նշված գումարի չափով ֆինանսական միջոցների վերականգնման անհրաժեշտություն չի առաջանա։

2․ Կարգավորման նպատակը, ակնկալվող արդյունքները
Հայաստանի Հանրապետության կառավարության որոշման նախագծի ընդունմամբ կապահովվի «Օրենսդրության զարգացման կենտրոն» հիմնադրամի կողմից լրացուցիչ ծառայությունների իրականացման նպատակով անհրաժեշտ ֆինանսական միջոցների հատկացումը։

3․ Նախագծի մշակման գործընթացում ներգրավված ինստիտուտները և անձինք․
Նախագիծը մշակվել է Արդարադատության նախարարության կողմից։

4․ Նախագծի ընդունման դեպքում լրացուցիչ ֆինանսական միջոցների անհրաժեշտության, պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման մասին.
Նախագծի ընդունման կապակցությամբ լրացուցիչ ֆինանսական միջոցների անհրաժեշտություն չկա, պետական բյուջեի եկամուտներում և ծախսերում փոփոխություններ չեն նախատեսվում:

5․ Կապը ռազմավարական փաստաթղթերի հետ. Հայաստանի Հանրապետության վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ 
Նախագիծն առնչվում է Հայաստանի Հանրապետության կառավարության 2021-2026թթ. ծրագրի 5․3 կետին, բխում է Կառավարության 2021 թվականի նոյեմբերի 18-ի Հայաստանի Հանրապետության կառավարության 2021-2026 թվականների գործունեության միջոցառումների ծրագիրը հաստատելու մասին» N 1902-Լ որոշման Հավելված 1-ում Արդարադատության նախարարությանը վերապահված 8-րդ նպատակից։ 
4

